
REPUBLIKA E SHQIPËRISË

KOMISIONI I MBROJTJES SË KONSUMATORËVE


VENDIM

Nr.  69, Datë 20.02.2018 

Komisioni i Mbrojtjes së Konsumatorëve (KMK) me pjesëmarrjen e:

-
Znj. Klotilda Neziri

Kryetare

-
Znj. Joniada Zaimaj
 
Anëtar 
-      
Znj. Alma Balliu 

Anëtare

në mbledhjen e tij të datës 20.02.2018, ka marrë në shqyrtim ankesën, e përcjellë nga Inspektorati Shtetëror i Mbikëqyrjes së Tregut (ISHMT), për kompetencë tek KMK, të dy turistëve  polakë ndaj Shoqërisë “In Tours Albania”, në lidhje me aplikimin e padrejtë të një takse klimatiko-administrative prej 10 euro, 

vëren se:

Ankesa e dy qytetarëve polakë, është bërë pranë Ambasadës Shqiptare në Poloni, dhe është përcjellë me pas nga Ministria për Evropën dhe Punët e Jashtme tek Inspektorati Qendror dhe nga ky i fundit tek ISHMT. Ankesa u administrua në KMK me nr. prot. 4, datë 16.1.2018. Ankesa konsistonte në kërkesën për pagesë, që Shoqëria “IN TOURS ALBANIA” kishte bërë ndaj dy qytetarëve polakë, të cilët kishin pushuar në Shqipëri si turistë, me arsyen për pagese të  një takse klimatiko-administrative, me vlerë 10 euro/personi.  

I
Lidhur me kompetencën e Komisionit të Mbrojtjes së Konsumatorit
Së pari, çështja objekt shqyrtimi, konsiston në një marrëdhënie midis tregtarit dhe konsumatorëve, dhe rrjedhimisht hyn brenda fushës së zbatimit të ligjit “Për mbrojtjen e konsumatorëve”, i ndryshuar dhe në kompetencë lëndore të Komisionit të Mbrojtjes së Konsumatorëve.

Së dyti, kërkesa për pagesë e një takse, në kuadër të ofrimit të një shërbimi nga tregtari, drejtuar konsumatorëve, është pjesë e praktikes tregtare të këtij subjekti, në kuadrin e veprimtarisë së tij ekonomike, në kuptim të Kreut I “Praktikat e padrejta tregtare”, Pjesa V “Praktikat e tregtimit”, nenet 13-17 të Ligjit 9902/2008, i ndryshuar.   

Sa më sipër, Komisioni vlerëson se, praktika tregtare e ndjekur nga operatori “In Tours Albania” hyn në fushën e zbatimit të ligjit për mbrojtjen e konsumatorëve dhe shqyrtimi i ankesës është në kompetencë të Komisionit të Mbrojtjes së Konsumatorëve.

Bazuar në nenin 52, të ligjit nr.9902/2008, të ndryshuar, si dhe në Vendimin e Këshillit të Ministrave nr.1444, datë 22.10.2008 “Për mënyrën e funksionimit e të pagesës së anëtarëve të Komisionit të Mbrojtjes së Konsumatorit, si dhe përcaktimin e procedurave të vlerësimit të shkeljeve”, pika 3, shkronja (a) parashikon se:

“3. Komisioni ka përgjegjësinë të shqyrtojë shkeljet e ligjit nr.9902, datë 17.4.2008, për:

a) praktikat e padrejta tregtare;”

II

Vlerësimi i praktikës tregtare 

Komisioni e mori në shqyrtim çështjen në mbledhjen e tij të datës 20.02.2018. Përpara se kjo ankese të administrohej për kompetencë nga komisioni, praktika ishte shqyrtuar nga institucionet e tjera të sipërpërmendura. Në këtë mënyrë, pjese e praktikës janë: shkresa e Ministrisë së Turizmit dhe Mjedisit (MTM)  me nr. prot. 865/1, datë 09.11.2017 dhe shkresa e ISHMT me nr. prot.  791/2, datë 30.11.2017, të cilat respektivisht japin sqarimet: 

MTM informon se, në baze të ligjit nr. 93/2015 “Për turizmin” dhe aktet nënligjore në zbatim të tij, nuk ekziston dhe as aplikohet takse klimatiko-administrative për turistet e huaj. 

ISHMT, në cilësinë e inspektoratit që mbulon edhe çështjet e turizmit, i ka kërkuar operatorit turistik “In tours” Albania, sqarime në lidhje me kërkesën e vetë operatorit drejtuar turistëve për pagesën e taksës klimatiko-administrative, pagesë e cila faktikisht është kryer nga këta të fundit.  
Në përgjigje të kësaj shkrese, operatori nëpërmjet shkresës të ISHMT me nr. prot. 791/3, datë 11.12.2017, informon se: “..në asnjë rast nuk aplikohet taksa klimatiko-administrative, aq me pak të paguhet nga turistet tek ne dhe për llogari tonën”. Kjo përgjigje e operatorit bie ndesh me deklaratën me shkrim të dhënë turistëve polakë, nga po ky operator, në të cilën deklarohej se në Shqipëri aplikohet taksë klimatike. Kjo deklaratë u administrua si provë nga KMK, së bashku me përkthimin zyrtar të tekstit.   

Komisioni për një vlerësim të plotë të çështjes, në mbledhjen e datës 20.02.2018, vendosi dëgjimin e operatorit. Për këtë arsye, me shkresën nr. prot. 4/1, datë 12.2.2018, u njoftua operatori për zhvillimin e seancës. Në seancë u konstatua mungesa e përfaqësuesve të operatorit. 
Për sa më sipër, Komisioni, mbështetur në ligjin 9902, datë 17.04.2008 “Për mbrojtjen e konsumatorëve”, i ndryshuar:
· neni 14, pika 1, 
“1. Një praktikë tregtare është çorientuese kur përmban informacion të rremë dhe për rrjedhojë është e pavërtetë. Një praktikë tregtare është çorientuese edhe kur, në çfarëdo mënyre, përfshirë paraqitjen e përgjithshme, mashtron apo ka mundësi të mashtrojë konsumatorin mesatar, duke e bërë ose ka mundësi ta bëjë atë, të marrë një vendim, të cilin, në të kundërt, nuk do ta kishte marrë, edhe kur informacioni është bazuar në fakte të vërteta për një ose më shumë prej elementeve të mëposhtme:
d) çmimi ose mënyra e llogaritjes së tij apo ekzistenca e një përfitimi specifik në çmim;

konstaton se, praktika tregtare e ndjekur nga operatori, përmban informacion të mangët çorientues dhe si e tillë është e padrejtë.

Gjithashtu, pagesa e taksës prej 10 euro nga secili qytetar polak, në një vlerë të përgjithshme prej 20 euro, ka shkaktuar dëm tek ankuesit, dhe sipas pikës 5 te nenit 57 të ligjit përcaktohet se:

“Kur komisioni në shqyrtimin e kundërvajtjes administrative konstaton shkaktim dëmi, si pasojë e kundërvajtjes administrative, pas përfundimit të shqyrtimit administrativ, vlerëson masën e dëmit dhe me një vendim të veçantë vendos për shpërblimin e dëmit.

Masa e shpërblimit si dhe pagesa për vlerësimin e demit i ngarkohen subjektit që ka kryer kundërvajtjen administrative. 

PËR KËTO ARSYE:
Komisioni i Mbrojtjes së Konsumatorëve mbështetur ne nenet 13, 14; 52 dhe 57, të Ligjit nr. 9902, date 17.04.2008 “Për mbrojtjen e konsumatorëve”, i ndryshuar, si dhe të VKM nr. 1444, datë 22.10.2008 “Për mënyrën e funksionimit të pagesës së anëtarëve të komisionit të mbrojtjes së konsumatorëve, si dhe përcaktimin e procedurave të vlerësimit të shkeljeve”
VENDOSI:

1. Operatori “IN TOURS ALBANIA”, të ndalojë menjëherë shkeljen. 

2. Operatori “IN TOURS ALBANIA” të marrë të gjitha masat për ndreqjen e shkeljeve të kësaj natyre dhe mos përsëritjen e praktikave të tilla.
3. Operatori “IN TOURS ALBANIA”, të shpërblejë dëmin ndaj dy qytetarët polakë, me vlerën e 20 eurove;
4. Operatori “IN TOURS ALBANIA” të njoftojë Komisionin e Mbrojtjes së Konsumatorëve, për zbatimin e këtij vendimi, brenda 15 ditëve nga marrja e njoftimit të këtij Vendimi.
5. Publikimin e këtij vendimi në faqen zyrtare të Komisionit të Mbrojtjes së Konsumatorëve.

Kundër Vendimit të Komisionit të Mbrojtjes së Konsumatorit keni të drejtë të ankoheni në Gjykatë brenda 30 ditëve nga data e marrjes dijeni për vendimin.
KRYETAR I KOMISIONIT
 KLOTILDA NEZIRI 
4

